
REPUBLIKA E SHQIPËRISË

GJYKATA E LARTË

KOLEGJI PENAL

Nr. 52105-00181-00-2022 Regj. Themeltar 
Nr. 00 – 2022 – 641 i Vendimit
VENDIM
NË EMËR TË REPUBLIKËS

Kolegji Penal i Gjykatës së Lartë, i përbërë nga gjyqtarët:

Ilir PANDA
- Kryesues

   



Medi BICI
            - Anëtar

  



Albana BOKSI
- Anëtare

Në datë 12.05.2022, mori në shqyrtim, në dhomë këshillimi, çështjen penale nr. 52105-00181-2022 akti, që i përket:

KËRKUES:


Prokuroria pranë Gjykatës së Rrethit Gjyqësor Kurbin

KUNDËR:


Të miturit në konflikt me ligjin, Ambler Xheçuka                      

AKUZUAR:     
Për kryerjen e veprës penale “Vrasja në rrethana të tjera cilësuese”, e parashikuar nga neni 79, germa “a” i Kodit Penal.
KOLEGJI PENAL I GJYKATËS SË LARTË

Pasi dëgjoi relatimin e gjyqtarit Medi Bici dhe bisedoi çështjen në tërësi, në përfundim;
V Ë R E N:
I. Rrethanat e çështjes:
1. Nga shqyrtimi i çështjes në gjykatat e faktit rezulton se, Prokuroria pranë Gjykatës së Rrethit Gjyqësor Kurbin ka dërguar për gjykim çështjen penale nr. 295, viti 2018 pranë Gjykatës së Rrethit Gjyqësor Kurbin në ngarkim të të pandehurit Ambler Xheçuka, i akuzuar për veprën penale “Vrasja në rrethana të tjera cilësuese”, e parashikuar nga neni 79, germa “a” i Kodit Penal.
2. Gjatë gjykimit të çështjes në gjykatat e faktit (i zhvilluar nën ritin e gjykimit të shkurtuar), ka rezultuar se i pandehuri Ambler Xheçuka në datë 05.09.2018, rreth orës 20:30, në fshatin Fushë-Mamurras, Njësia Administrative Mamurras, Rrethi Kurbin pas një konflikti që kanë pasur më parë, në fushën e sportit,  është futur në dyqanin e shtetasit Xhevahir Sala dhe ka qëlluar me thikë në gjoks shtetasin Anriel Sala (i mitur), i cili ka gjetur vdekjen. Gjatë këtij konflikti ka marrë dëmtime edhe babai i viktimës shtetasi Xhevahir Sala.
3. Me Aktin e ekspertimit mjeko-ligjor nr. 445, datë 18.08.2018, është arritur në konkluzionin se: 1. Në trupin e kufomës së shtetasit Anriel Sala u konstatuan: 

a) Nga jashtë një plagë prerëse-shpuese në anën e majtë të gjoksit në nivelin e brinjës 5-6-të.

b) Nga brenda u konstatua: Çarje e pleurës parietale, çarje e mushkërisë së majtë, perikardit i ventrikulit të majtë të zemrës, hemoperikard hemotoraks.

2. Dëmtimet e mësipërme janë shkaktuar me mjet prerës-shpues, siç është thika. 

3. Vdekja e shtetasit Anriel Sala ka ardhur nga shoku i rëndë traumatiko-hemoragjik, si pasojë e dëmtimit të rëndë të organeve jetësore, të zemrës dhe  mushkërisë.

4. Me Aktin e ekspertimit mjeko-ligjor nr. 414, datë 28.09.2018, është arritur në konkluzionin se:

1. Tek shtetasi Xhevahir Sala konstatohen dy plagë në bërrylin e majtë, me karakteristikat dhe lokalizimet e përmendura në akt.

2. Këto dëmtime janë shkaktuar me mjete të forta prerëse-shpuese, siç mund të jetë edhe një thikë.

3. Dëmtimet e konstatuara tek shtetasi Xhevahir Sala hyjnë në kategorinë e atyre dëmtimeve, të cilat kanë sjellë për pasojë humbjen e aftësisë së përkohshme për punë në masën mbi 9 (nëntë) ditë.

5. Me Aktin e ekspertimit mjeko-ligjor nr. 412, datë 07.09.2018, është arritur në konkluzionin se:

1. Tek shtetasi Ambler Xheçuka konstatohen disa gërvishtje, disa dërmishtje dhe disa ekimoza, me karakteristikat dhe lokalizimet e përmendura në akt.

2. Këto dëmtime janë shkaktuar me mjete të forta mbretëse. 

3. Dëmtimet e mësipërme të konstatuara tek shtetasi Ambler Xheçuka hyjnë në kategorinë e rrahjes.
6. Me Aktin e ekspertimit teknik rrobash nr. 10642, datë 09.10.2018, lidhur me ngjarjen e datës 05.09.2018, është arritur në konkluzionin se: 

1. Në teshat objekt ekspertimi sekuestruar në cilësinë e provës materiale, lidhur me vrasjen e shtetasit Anriel Sala në datë 05.09.2018 Fushë-Mamurras, Kurbin u evidentuan dëmtime në sipërfaqen e tyre.

2. Dëmtimet e evidentuara në bluzën objekt ekspertimi janë shkaktuar nga goditje me armë të ftohtë (prerëse-shpuese) në objekte teshash.

7. Me Aktin e ekspertimit biologjik AND-je nr.11104, datë 09.10.2018, lidhur me ngjarjen e datës 05.09.2018, është arritur në konkluzionin se: 

1. Njollat me ngjyrë të kuqërremtë marrë me tampon në vendngjarje (provë materiale 1, 2) objekte të këtij ekspertimi janë njolla gjak njeriu.

2. Nga njolla e gjakut marrë me tampon (tab. 1) në vendngjarje përzgjedhur nga ana jonë (provë materiale 1) objekt i këtij ekspertimi u përftua një profil human i plotë, i seksit mashkull me karakteristikat e përshkruara në akt, tabela 1.

8. Me aktin e ekspertimit biologjik AND-je nr.11106, datë 09.10.2018, lidhur me ngjarjen e datës 05.09.2018, është arritur në konkluzionin se:

1. Në rrobat (bluzën me mëngë të shkurtra, tutat gri dhe atletet) provë materiale 1, 2, 3, objekte të këtij ekspertimi, marrë gjatë këqyrjes së kufomës së shtetasit Anriel Sala, ka njolla gjaku.

2. Nga njollat e gjakut marrë në bluzën me mëngë të shkurtra (provë materiale 1) objekt i këtij ekspertimi u përftua një profil human i plotë, i seksit mashkull me karakteristikat e përshkruara në akt, tabela 1, i cili është identik me profilin gjenetik human të përftuar nga njollat e gjakut marrë me tampon në vendngjarje (tab. 1) ekzaminuar me akt të veçantë nga ana jonë.

9. Gjykata e Rrethit Gjyqësor Kurbin, me vendimin nr. 1389-207, datë 16.12.2020, ka vendosur:

Deklarimin fajtor të të miturit në konflikt me ligjin Ambler Xheçuka, për kryerjen e veprës penale “Vrasja në rrethana të tjera cilësuese”, parashikuar nga neni 79, shkronja “a” të K.Penal, kryer ndaj të miturit dhe në zbatim të nenit 97 të K.Penal për të Mitur, dënimin e tij me 10 (dhjetë) vjet burgim.

Në aplikim të nenit 406 të K.Pr.Penale, për shkak të gjykimit të shkurtuar, ulet një e treta e dënimit të dhënë, duke u dënuar përfundimisht i mituri në konflikt me ligjin Ambler Xheçuka, me 6 (gjashtë) vjet e 8 (tetë) muaj burgim.

Vuajtja e dënimit për të miturin në konflikt me ligjin Ambler Xheçuka të fillojë nga dita e arrestimit të tij, datë 06.09.2018 dhe pjesa e pa vuajtur e dënimit të vuhet në institucionin e ekzekutimit të vendimeve penale të sigurisë së zakonshme të përshtatshëm për vuajtjen e dënimit për të miturit.

Në zbatim të nenit 65/a të K.Penal, caktimin e periudhës së sigurisë deri në kohëzgjatjen e plotë të pjesë së mbetur të dënimit.

Në zbatim të nenit 190 të K.Pr.Penale provat materiale bluzë pambuku, atlete, sekuestruara në datën 05.09.2018, që i përkasin viktimës Anriel Sala t’u kthehen familjarëve, pasi ky vendim të marrë formë të prerë. Provat materiale 50 fishekë model 56, kalibër 7.62 mm të konfiskohen dhe të kalojnë në favor të shtetit, pasi vendimi të marrë formë të prerë......
    10. Gjykata e shkallës së parë, ndër të tjera arsyeton se:........ Në kërkesat paraprake, bazuar në nenin 405 të Kodit Procedurës Penale, i mituri në konflikt me ligjin, përmes mbrojtësve të zgjedhur dhe më pas edhe personalisht, pasi gjykata i shpjegoi procedurën e gjykimit të shkurtuar dhe pasojat që rrjedhin prej tij, kërkoi të zhvillohej gjykimi i shkurtuar, duke u shprehur se çështja mund të përfundohet në gjendjen që janë aktet. I mituri në konflikt me ligjin, përmes mbrojtësve të zgjedhur e më pas edhe personalisht deklaroi se, i qëndron kërkesës së paraqitur në seancën paraprake, e në vijim gjykata lexoi kërkesën dhe deklaroi të hapur shqyrtimin gjyqësor dhe i dha fjalën prokurorit që në mënyrë të përmbledhur të parashtrojë rezultatet e hetimeve paraprake. Gjykata, pasi dëgjoi parashtrimin e prokurorit, bazuar në nenin 405 pika 6 të K.Pr.Penale, në të cilin përcaktohet se:......Pasi dëgjon parashtrimin e prokurorit, në të njëjtën seancë, gjykata vendos pranimin e kërkesës për gjykimin e shkurtuar kur çmon se çështja mund të zgjidhet në gjendjen që janë aktet. Në të kundërtën refuzon kërkesën dhe vazhdon me gjykim të zakonshëm. Kundër vendimit lejohet ankim së bashku me vendimin përfundimtar, çmoi se kërkesa duhet pranuar, pasi çështja mund të zgjidhet në gjendjen në të cilën ndodhen aktet. Lidhur me pranimin e kërkesës, gjykata arsyetoi se referuar nenit 403, pika 2 të K.P.Penale, ndryshuar me ligjin nr. 35/2017, datë 30.03.2017, hyrë në fuqi më datë 31.07.2017, nuk lejohet kërkesa për gjykim të shkurtuar, për veprat penale, për të cilat parashikohet dënim me burgim të përjetshëm. Duke qenë se, vrasja e viktimës ka ndodhur më datë 05.09.2018, ky ndalim ligjor, në parim, gjen zbatim edhe në rastin konkret. Nga ana tjetër, më datë 01.01.2018, ka hyrë në fuqi ligji nr. 37/2017, datë 30.03.2017 “Kodi i Drejtësisë Penale për të Mitur” (sipas nenit 143 të këtij Kodi). Pra, edhe ky ligj, ka qenë në fuqi ditën e ndodhjes së ngjarjes, ndaj edhe ai gjen zbatim për rastin konkret, duke qenë se, procesi gjyqësor penal është zhvilluar ndaj një të mituri në konflikt me ligjin. Sipas nenit 5 të KDPM-së, dispozitat e Kodit Penal, të Kodit Procedurës Penale dhe të ligjeve të tjera, zbatohen në procesin e drejtësisë penale për të mitur, vetëm për çështje që nuk janë të rregulluara nga KDPM-ja ose nëse përmbajnë rregullime më të favorshme për të miturit. Pra, sipas këtij neni, KDPM-ja është si lex posteriori ndaj K.P.Penale dhe Kodit Penal, ashtu edhe lex speciali, në raport me to. Në rastet e konflikteve ndërmjet normave, norma specifike ka përparësi nga norma e përgjithshme (lex speciali derogat legi generali). Gjithashtu, norma që ka hyrë në fuqi më vonë ka përparësi nga norma e mëparshme (lex posteriori derogat legi priori) (vendimet e Gjykatës Kushtetuese nr. 02, datë 03.02.2010; nr. 16, datë 27.03.2012 dhe nr. 72, datë 07.12.2016). Këto dy rregulla, si dhe përparësia që ka KDPM-ja ndaj K.P.Penale dhe Kodit Penal, kanë shumë rëndësi në rastin konkret, për shkak se, sipas nenit 97, pika 2, të KDPM-së, për të miturin në konflikt me ligjin, dënimi me burgim nuk mund të jetë më shumë se 12 vjet. Ky nen flet për “vepër penale të kryer”. Në kuptim të teorisë së të drejtës penale shqiptare “vepra penale” është veprim ose mosveprim shoqërisht i rrezikshëm. Ajo dallohet nga “figura e veprës penale”, sepse kjo e fundit është forma juridike me të cilën shprehet përmbajtja e veprës penale.
E thënë ndryshe, ndërsa kuptimi i veprës penale si vepër shoqërisht e rrezikshme, zbulon brendinë shoqërore të saj, figura e veprës penale është forma juridike në të cilën shprehet përmbajtja e një vepre të caktuar shoqërisht të rrezikshme, të parashikuar nga dispozitat e posaçme të Kodit Penal. Vepra shoqërisht e rrezikshme (vepra penale) mund të shprehet në disa figura konkrete, të parashikuara në dispozitat e pjesës së posaçme të Kodit Penal. Ndërsa, përcaktimet materiale mbi veprën penale, jepen në pjesën e përgjithshme të Kodit Penal, figurat e veprave penale parashikohen në pjesën e posaçme të këtij Kodi. Në këtë kuptim, në rastin konkret, vepra penale që akuzohet se, ka konsumuar i mituri në konflikt me ligjin, është ajo e vrasjes. Ndërsa, figura e veprës penale, për të cilën ai është akuzuar, është “vrasja në rrethana të tjera cilësuese”, parashikuar nga neni 79, shkronja “a” i Kodit Penal. Sipas kësaj dispozite, vrasja me dashje, e kryer ndaj të miturit, dënohet me burgim jo më pak se 20 vjet, ose me burgim të përjetshëm. Sipas teorisë së drejtës penale shqiptare, figura e veprës penale ka katër elemente: objektin, anën objektive, subjektin dhe anën subjektive. Në kuptim të figurës së veprës penale të parashikuar nga neni 79, shkronja “a” i Kodit Penal, subjekti është “i përgjithshëm”, sepse “mjafton” që të jetë i përgjegjshëm dhe të ketë mbushur moshën për përgjegjësi penale (nenet 12 dhe 17 të Kodit Penal). Në rastin konkret, subjekti i dyshuar i figurës së veprës penale, është i mitur, ndaj në kuptim të nenit 97, pika 2 të KDPM-së, ai, nëse shpallet fajtor, nuk mund të dënohet me burgim, për më shumë se 12 vjet. Pra, në rastin konkret, figura e veprës penale, parashikuar nga neni 79, shkronja “a” i Kodit Penal, për shkak të përparësisë së KDPM-së ndaj Kodit Penal, do të pranohet se, parashikon si vijon: “vrasja me dashje, e kryer ndaj të miturit, dënohet me jo më shumë se 12 vite burgim”. Nga ana tjetër, për shkak të përparësisë së KDPM-së ndaj K.P.Penale, gjykata vlerëson se, neni 403, pika 2, i K.P.Penale, nuk mund të gjejë zbatim për veprat penale, të cilat dyshohet se, janë kryer nga të mitur. Kjo sepse, duke qenë se, subjekti i figurave të veprave penale, është i mitur, dënimi që mund të zbatohet ndaj tyre, në rast se shpallen fajtor, nuk mund të jetë më i rëndë se, 12 vite burgim. Ndalimi i dënimit të të miturve me burgim të përjetshëm, parashikohet edhe në nenin 31, pika 2 të Kodit Penal, sipas së cilit: Dënimi me burgim të përjetshëm nuk jepet ndaj personave që në kohën e kryerjes së krimit nuk kanë mbushur moshën tetëmbëdhjetë vjeç .... Në kuptim të këtij neni, të lidhur me nenet 5 dhe 97, pika 2, të KDPM-së, nuk mund të gjejë zbatim neni 403, pika 2, i K.P.Penale, në rastin kur autori i dyshuar i veprës penale, është i mitur. Për këtë arsye, gjykata vlerëson se, ky nen i K.P.Penale, nuk përbën pengesë për pranimin e kërkesës për gjykim të shkurtuar, nëse kjo paraqitet nga një i mitur në konflikt me ligjin. Po ashtu, gjykata vlerësoi se hetimi penal është kryer i plotë dhe i gjithanshëm, në mënyrë të tillë që çështja penale të zgjidhet në gjendjen në të cilat janë aktet e hetimeve paraprake dhe nga ana tjetër në rastin konkret gjykimi i shkurtuar nuk do të shkonte në dëm të dhënies së drejtësisë, pasi gjykata nuk konstatoi paraprakisht pavlefshmëri të akteve apo papërdorshmëri, që e vënë atë përpara pamundësisë për të dhënë një vendim të bazuar. Gjatë gjykimit u respektuan kërkesat procedurale të “gjykimit të shkurtuar”, të sanksionuara në Kodin e Procedurës Penale, bazuar në vendimin unifikues nr. 02, datë 29.01.2003 të Kolegjeve të Bashkuara të Gjykatës së Lartë dhe vendimin nr. 04, datë 10.02.2012 të Gjykata Kushtetuese. Në vijim, gjykata në zbatim të nenit 405/ 8 të K.Pr.Penale, ku parashikohet se:...Kur gjykata pranon kërkesën për gjykim të shkurtuar, gjykata fton palët të paraqesin diskutimet përfundimtare, gjykata ftoi të dyja palët të paraqesin diskutimet përfundimtare........
      11. Kundër vendimit të gjykatës së shkallës së parë ka ushtruar ankim prokuroria, e cila kërkon: 
Prishjen e vendimit nr. 1389-207, datë 16.12.2020 të Gjykatës së Gjykatës së Rrethit Gjyqësor Kurbin dhënë në ngarkim të të pandehurit Ambler Xheçuka dhe kthimin e akteve të çështjes penale për rigjykim në Gjykatën e Rrethit Gjyqësor Kurbin.
       12. Kundër vendimit të gjykatës së shkallës së parë ka ushtruar ankim i mituri në konflikt me ligjin Ambler Xheçuka, i cili kërkon:
Prishjen e vendimit nr. 1389-207, datë 16.12.2020 të Gjykatës së Gjykatës së Rrethit Gjyqësor Kurbin, heqjen e aplikimit të nenit 65/a të Kodit Penal, caktimin e periudhës së sigurimit deri në kohëzgjatjen e plotë të pjesës së mbetur të dënimit.
        13. Kundër ankimit të prokurorit ka paraqitur apel kundërshtues i mituri në konflikt me ligjin Ambler Xheçuka, i cili kërkon:
Mospranimin e ankimit të Prokurorisë pranë Gjykatës së Rrethit Gjyqësor Kurbin të bërë kundër vendimit nr. 1389-207, datë 16.12.2020 të Gjykatës së Gjykatës së Rrethit Gjyqësor Kurbin.
      14. Gjykata e Apelit Tiranë, me vendimin nr. 636, datë 23.11.2021, ka vendosur:
Prishjen e vendimit Nr. 1389-207, datë 16.12.2020, të Gjykatës së Rrethit Gjyqësor Kurbin dhe kthimin e çështjes për rigjykim në po atë gjykatë, me tjetër trup gjykues.......
      15. Gjykata e Apelit Tiranë, ndër të tjera arsyeton se: ........Në këtë këndvështrim vendimi i Gjykatës së Rrethit Gjyqësor Kurbin, i cili nuk ka zhvilluar gjykimin me ritin e duhur të gjykimit, pra me procedurë të zakonshme gjykimi, por ka aplikuar gjykimin e posaçëm nëpërmjet pranimit të kërkesës për gjykim të shkurtuar e bën këtë vendim të pavlefshëm. Në nenin 403 të K. Pr. Penale parashikohet se, kjo dispozitë ndalohet të aplikohet në rastet kur gjykohen vepra penale për të cilën parashikohet dënim me burgim të përjetshëm (citojmë):…....1. Kërkesa për gjykimin e shkurtuar paraqitet nga i pandehuri ose mbrojtësi i tij me autorizim të posaçëm në seancën paraprake ose në seancë gjyqësore kur procedohet sipas nenit 400 dhe paragrafit 3, të nenit 406/ç, të këtij Kodi, me pasojë mospranimi. 2. Nuk lejohet kërkesa për gjykim të shkurtuar për veprat penale për të cilat parashikohet dënim me burgim të përjetshëm. I mituri në konflikt me ligjin Ambler Xheçuka akuzohet për veprën penale “Vrasja në rrethana të tjera cilësuese”, e parashikuara nga neni 79, germa “a” i K.Penal.  Në nenin 79, shkronja “a” të Kodit Penal parashikohet se:........Vrasja me dashje e kryer: a) ndaj të miturit; ….. dënohet me burgim jo më pak se njëzet vjet ose me burgim të përjetshëm”. Më tej, në nenin 97 të Kodit të Drejtësisë Penale për të Mitur parashikohet se:...1. Burgimi ndaj një të mituri mund të zbatohet në rast se ai ka kryer një vepër penale për të cilën minimumi i dënimit të parashikuar është 7 vjet dhe kur ky dënim është i nevojshëm për shkak të natyrës, rrezikshmërisë së lartë shoqërore të veprës penale dhe shkallës së fajësisë. 2. Për të miturin dënimi me burgim nuk mund të jetë më shumë se gjysma e dënimit që parashikohet për veprën penale të kryer, por jo më shumë se 12 vjet. 3. Për përcaktimin e masës së dënimit për të miturin, gjykata merr parasysh dhe i kushton vëmendje të veçantë të gjitha rrethanave që lidhen me shkallën e pjekurisë së të miturit dhe kohën që nevojitet për edukimin dhe formimin profesional. Megjithatë, në varësi të shkallës së fajësisë, dënimi mund të jetë më i shkurtër, kur vlerësohet se është i mjaftueshëm për të arritur qëllimin e tij. Në zbatim të dispozitave të sipërcituara, Gjykata e Rrethit Gjyqësor Kurbin nuk duhet të pranonte kërkesën e të miturit në konflikt me ligjin për të proceduar me gjykim të shkurtuar, pasi nuk lejohet gjykimi i shkurtuar për veprat penale për të cilat parashikohet dënim me burgim të përjetshëm. Vepra penale për të cilën është akuzuar i mituri në konflikt me ligjin, parashikon si maksimum të sanksionit të saj, burgimin e përjetshëm. Dispozitat e Kodit të Drejtësisë Penale për të Mitur nuk kanë ndonjë parashikim ligjor lidhur me gjykimet e posaçme e aq më tepër ndonjë parashikim të ndryshëm që do të kishte përparësi për t’u aplikuar gjatë gjykimit për të miturin në konflikt me ligjin. E në këtë kuadër, gjykata e shkallës së parë, në vlerësimin që i ka bërë kërkesës për gjykimin e shkurtuar ka keqinterpretuar Kodin e Drejtësisë për të Mitur e për më tepër parashikimet ligjore të nenit 403 të K. Pr. Penale. Vetëm pasi të kishte aplikuar rregullat e gjykimit të zakonshëm (për llojin e veprës penale për të cilën akuzohet) gjykata duhet ti referohej dhe të zbatonte nenin 97 të Kodit të Drejtësisë Penale për të Mitur, në pikën 2 të të cilit parashikohet se maksimumi i dënimit me burgim që mund të jepet për të miturin në konflikt me ligjin është 12 vjet burgim. Sa më sipër, zhvillimi i procesit gjyqësor me rregullat e gjykimit të posaçëm  konkretisht atë të gjykimit të shkurtuar, duke u aplikuar edhe përfitimet e rrjedhura nga kjo dispozitë, ndërkohë që ligji parashikon ndalim ligjor e bën vendimin të cënueshëm e për pasojë gjykata e apelin në vështrim të nenit 428/1/ç të Kodit Procedurës Penale çmon se,  vendimi duhet të prishet dhe e aktet duhet ti kthehen  gjykatës së shkallës së parë për rigjykim me qëllim kryerjen e procesit të rregullt ligjor në respektim të rregullave procedurale të gjykimit të zakonshëm......

   
16. Kundër vendimit nr. 636, datë 23.11.2021 të Gjykatës së Apelit Tiranë, ka  paraqitur rekurs, i mituri në konflikt me ligjin, Ambler Xheçuka, i cili kërkon: 
Prishjen e vendimit nr. 636, datë 23.11.2021 të Gjykatës së Apelit Tiranë dhe lënien në fuqi të vendimit nr. 1389-207, datë 16.12.2020 të Gjykatës së Rrethit Gjyqësor Kurbin, duke e ndryshuar atë vetëm përsa i përketë zbatimit të nenit 65/a të Kodit Penal. 
    
17. Në rekurs, i mituri në konflikt me ligjin, Ambler Xheçuka, parashtron këto shkaqe:
Vendimi i Gjykatës së Apelit Tiranë është marrë në zbatim të gabuar të nenit 428/1/ç të K.Pr.Penale, pasi gjykata e apelit nuk mund të bëj një disponim tej këtij parashikimi. Gjykata e apelit nuk ka pasur në vlerësim subjektin e veprës penale, i cili është i mitur, cilësi e cila ndikon në aplikimin e legjislacionit të posaçëm, konkretisht ligjin nr. 37/2017  “Kodi i Drejtësisë Penale për të Mitur”,  i cili përmban rregullime më të favorshme për të pandehurin e mitur. Ky i fundit përfiton nga aplikimi i nenit 51 të Kodit Penal, duke implementuar edhe përcaktimet e nenit 22 e 47 të Kodit për Drejtësi Penale për të Mitur. I mituri në konflikt me ligjin, në momentin e ngjarjes ka qenë 15 vjeç, duke e bërë atë që të ketë qenë pranë kufirit të përgjegjësisë penale, duke kuptuar që ai nuk e ka pjekurinë për të kuptuar të gjithë veprimet e tij në kryerjen e veprës penale. Në lidhje me aplikimin e nenit 65/a të Kodit Penal, bie në kundërshtim me frymën dhe përcaktimet e Kodit të Drejtësisë Penale për të Mitur, me qëllim integrimin e tij në shoqëri, po kështu edhe me nenin 26 të Deklaratës Universale e të Drejtave të Njeriut.
II. Vlerësimi i Kolegjit Penal të Gjykatës së Lartë:

       18. Paraprakisht,  Kolegji Penal i Gjykatës së Lartë (në vijim Kolegji), evidenton se rekursi, i të miturit në konflikt me ligjin, Ambler Xheçuka është paraqitur brenda afatit 20 ditor të parashikuar në nenin 435 të Kodit Procedurës Penale. Prokuroria e apelit është njoftuar rregullisht me dëftesë komunikimi për rekursin e të miturit në konflikt me ligjin.
       19. Neni 432 i Kodit Procedurës Penale, në pikën 1 të tij, parashikon se rekursi kundër vendimit të gjykatës së apelit mund të bëhet kur nuk është respektuar ose është zbatuar gabim ligji material ose procedural i cili është me rëndësi për njësimin ose zhvillimin e praktikës gjyqësore; kur nuk është respektuar ose është zbatuar gabim ligji procedural me pasojë pavlefshmërinë e vendimit, pavlefshmërinë absolute të akteve ose papërdorshmërinë e provave; ose kur vendimi i ankimuar vjen në kundërshtim me praktikën e Kolegjit Penal ose të Kolegjeve të Bashkuara të Gjykatës së Lartë.
       20. Kolegji, risjell në vëmendje se, pjesa e pretendimeve në lidhje me vlerësimin e provave del jashtë juridiksionit ekskluzivisht ligjor të Gjykatës së Lartë. Qëndrimi që mban Kolegji për rastin në shqyrtim, bazohet edhe në jurisprudencën e konsoliduar të Kolegjit Penal të Gjykatës së Lartë, që referon në jurisprudencën e Gjykatës Kushtetuese dhe të Gjykatës Europiane për të Drejtat e Njeriut, sipas të cilave shkaqet e parashtruara në rekurs që rezultojnë haptazi të pabazuara vlerësohen si të papranueshme për pranimin e rekursit.
       21. Në vendimi e saj, ndër të tjera, Gjykata e Apelit Tiranë arsyeton se:.....Vendimi i Gjykatës së Rrethit Gjyqësor Kurbin, i cili nuk ka zhvilluar gjykimin me ritin e duhur të gjykimit, pra  me procedurë të zakonshme gjykimi, por ka aplikuar gjykimin e posaçëm nëpërmjet pranimit të kërkesës për gjykim të shkurtuar e bën këtë vendim të pavlefshëm......Në nenin 428/1 germa “ç” të K.Pr.Penale, ndër të tjera është parashikuar se:…..gjykata e apelit e prish vendimin dhe e kthen çështjen për rishqyrtim…….edhe në çdo rast kur në dispozita të veçanta është parashikuar pavlefshmëria e vendimit. Pra, në këtë pjesë kjo dispozitë ligjore është referonjëse dhe referon pikërisht në nenin 128/a të Kodit Procedurës Penale, i shtuar me ligjin nr. 35/2017, i cili thotë shprehimisht se:……aktet proceduriale janë absolutisht të pavlefshme kur nuk zbatohen dispozitat në lidhje me: a) kushtet për të qenë gjyqtar në çështjen konkrete dhe numrin e gjyqtarëve që janë të domosdoshëm për formimin e trupave gjykues, sipas parashikimeve të këtij Kodi; b) të drejtën e prokurorit për ushtrimin e ndjekjes penale dhe pjesëmarrjen e tij në procedim; c) thirrjen e të pandehurit, viktimës ose praninë e mbrojtësit kur ajo është e detyrueshme……Pra, në asnjërin nga këto raste nuk parashikohet se, aplikimi i gjykimit të posaçëm, atëhere kur ai nuk duhet të zbatohet e bën vendimin e gjykatës së shkallës së parë një vendim absolutisht të pavlefshëm, që e çon gjykatën e apelit në prishjen e tij dhe kthimin e çështjes për rishqyrtim në gjykatën e shkallës së parë.
        22. Për sa cituam më lart, Kolegji, vlerëson se vendimi nr. 636, datë 23.11.2021 i Gjykatës së Apelit Tiranë është rrjedhojë i zbatimit të gabuar të ligjit procedural penal dhe konkretisht i neneve 128/a, 427/3 dhe 428/1/c të Kodit Procedurës Penale dhe për rrjedhojë ai duhet të prishet dhe çështja të dërgohet për rishqyrtim në po atë gjykatë. 
        23. Siç e përmendëm më sipër, Gjykata e Apelit Tiranë e ka prishur vendimin e gjykatës së shkallës së parë, për shkak të aplikimit të gabuar prej kësaj të fundit të ligjit procedural, konkretisht të nenit 403/2 të K.Pr.Penale, pasi gjykata e apelit ka vlerësuar se, ndodhemi përpara ndalimit të aplikimit të gjykimit të shkurtuar, pasi i mituri në konflikt me ligjin është akuzuar për veprën penale, të parashikuar nga neni 79/a i Kodit Penal, i cili parashikon një dënim në maksimum me burgim të përjetshëm, duke bërë kështu që vendimmarrja e gjykatës së rrethit gjyqësor të jetë në kundërshtim me dispozitat ndaluese të Kodit Procedurës Penale. 
       24. Kolegji vlerëson se, Gjykata e Apelit Tiranë, nuk ka pasur asnjë pengesë ligjore që në zbatim të nenit 427/3 të K.Pr.Penale të vendoste përsëritjen e shqyrtimit gjyqësor, meqenëse sipas saj në këtë rast është e domosdoshme të procedohet me gjykim të zakonshëm. Kjo domosdoshmëri  në rastin konkret lind nga revokimi i vendimit të ndërmjetëm të gjykatës së shkallës së parë që ka pranuar shqyrtimin e këtij gjykimi nën ritin e gjykimit të shkurtuar, konform nenit 403 e vijues të K.Pr.Penale, vendim i cili është vlerësuar më pas si i pabazuar në ligjin procedural prej gjykatës së apelit.

       25. Është e vërtetë se, gjykimi i çështjes filloi dhe përfundoi në Gjykatën e Rrethit Gjyqësor Kurbin, duke u zbatuar procedura e parashikuar nga neni 403 e vijues i K.Pr.Penale, por ky fakt në asnjë rast nuk përbën pengesë që gjykata që qëndron më lart në hierarkinë e sistemit gjyqësor, të disponojë për prishjen e vendimit (për pranimin e kërkesës për gjykim të shkurtuar) kur konstaton, si në rastin konkret se, është e domosdoshme që në zbatim të nenit 380 të K.Pr.Penale, të përsëritet shqyrtimi gjyqësor me qëllim dhënien e drejtësisë, bazuar vetëm mbi prova të administruara gjatë procesit gjyqësor. Kolegji vlerëson, se ky qëndrim është ligjor, në interpretim të dispozitave përkatëse të K.Pr.Penale, si dhe zbatim të vendimit unifikues të Kolegjeve të Bashkuara të Gjykatës së Lartë nr. 02, datë 29.01.2003.

       26. Në vendimin unifikues nr. 02, datë 29.01.2003 të Kolegjeve të Bashkuara të Gjykatës së Lartë është përcaktuar rregulli sipas të cilit, në rast se:..... palët kanë pretendime lidhur me pavlefshmërinë e akteve, qofshin pavlefshmëri absolute apo relative dhe kërkojnë konstatimin apo deklarimin e kësaj pavlefshmërie, gjykata duhet të revokojë vendimin për gjykim të shkurtuar dhe të urdhërojë vazhdimin e procedimit me gjykim të zakonshëm, rregull i cili duhej të zbatohet nga vetë gjykata e apelit, pa i kthyer aktet për rishqyrtim në gjykatën e shkallës së parë. Nga ky paragraf i vendimit të Kolegjeve të Bashkuara, del se në rastin konkret, kur gjykata e apelit shfuqizon vendimin e ndërmjetëm për gjykimin e shkurtuar, po ajo gjykatë procedon me shqyrtimin e provave pa i kthyer ato për rishqyrtim, siç ka vepruar në rastin konkret Gjykata e Apelit Tiranë.

        27. Kolegji vlerëson se, detyrimi që kishte gjykata e apelit, rrjedh së pari nga fakti që, sipas nenit 427 të K.Pr.Penale, asaj i është njohur e drejta e përsëritjes së shqyrtimit gjyqësor dhe së dyti,  nga ndalimi që përmban dispozita e nenit 428 të këtij Kodi, për të vendosur kthimin e akteve gjykatës së shkallës së parë, kur kjo dispozitë ligjore nuk e parashikon shprehimisht. Kjo, sepse sipas përmbajtjes së shkronjës “ç të kësaj dispozite ligjore, shkaku për të cilin Gjykata e Apelit Tiranë, prishi vendimin e gjykatës së shkallës së parë në çështjen objekt gjykimi, nuk përfshihet në shkaqet që, në formë të shprehur, janë renditur në ligj, prania qoftë edhe e njërit prej të cilëve do t’i jepte të drejtën asaj, që pas prishjes se vendimit, aktet t’ia kthente përsëri po gjykatës së shkallës së parë.

        28. Meqenëse Gjykata e Lartë është gjykatë ligji dhe nga sa analizohet më lart në lidhje me zbatimin e drejtë të ligjit procedural, i cili shprehet në nenin 432 i K.Pr.Penale, që parashikon se:....rekursi kundër vendimit të gjykatës së apelit mund të bëhet për mosrespektimin ose për zbatimin e gabuar të ligjit penal; për shkelje që kanë si pasojë pavlefshmërinë absolute të vendimit të gjykatës, sipas nenit 128 të këtij Kodi ose për shkelje procedurale që kanë ndikuar në dhënien e vendimit, konstaton se vendimi i Gjykatës së Apelit Tiranë, që ka gjykuar të miturin në konflikt me ligjin Ambler Xheçuka, është i cënueshëm.
        29. Lidhur me pretendimet e ngritura në rekursin e paraqitur, Kolegji vlerëson se, shkaqet e paraqitura në rekurs, janë të atilla që e cënojnë vendimmarrjen e gjykatës së apelit dhe bazuar në shkronjën “ç, të pikës 1, të nenit 441 të K.Pr.Penale (pas ndryshimeve të sjella me ligjin nr. 41/2021), sipas të cilës:....Pas shqyrtimit të çështjes, Kolegji Penal ose Kolegjet e Bashkuara të Gjykatës së Lartë vendosin:.....c) prishjen e vendimit të gjykatës së apelit dhe dërgimin e çështjes për rishqyrtim në këtë gjykatë me tjetër trup gjykues, çmon se vendimi nr. 636, datë 23.11.2021 i Gjykatës së Apelit Tiranë duhet të prishet dhe çështja të dërgohet për rishqyrtim në këtë gjykatë, me tjetër trup gjykues, e cila është i detyruar të shqyrtoi meritën (themelin) e çështjes. 
PËR KËTO ARSYE,

Kolegji Penal i Gjykatës së Lartë, duke u bazuar në nenin 441/1 germa “c” të Kodit Procedurës Penale;

V E N D O S I


Prishjen e vendimit nr. 636, datë 23.11.2021 të Gjykatës së Apelit Tiranë dhe dërgimin e çështjes për rishqyrtim në këtë gjykatë, me tjetër trup gjykues.

                                                                                                       
   Tiranë, më datë 12.05.2022

